
Cefndir 

 

Ysgrifennwyd y llyfryn hwn er mwyn ysgogi trafodaethau ynghylch sut i wneud 

gwasanaethau alcohol yn haws eu defnyddio ac yn fwy effeithiol i bobl o gefndiroedd 

ethnig a diwylliannol amrywiol. 

 

Mae Llywodraeth Cymru wedi ymroi i “barhau i roi mwy o ffocws ar leihau 

anghydraddoldebau iechyd” ymhlith pobl o garfanau ethnig lleiafrifol, ac i sicrhau bod 

gwasanaethau alcohol a chyffuriau yn “hygyrch i bawb â nodweddion gwarchodedig”.i, ii 

Mae addewidion hyn yn arwydd o gydnabyddiaeth gynyddol bod rhagor gallwn ni i gyd ei 

wneud i ddiwallu anghenion amrywiol yn well.  

 

Nid datganiad cynhwysfawr a chyflawn ar y mater yw’r ddogfen hon. Ymdrech yw hi i 

gynnig cwestiynau ac awgrymiadau i gomisiynwyr a darparwyr gwasanaethau eu 

hystyried, gan dynnu ar yr ymchwil sydd ar gael ac ar brofiadau pobl sy’n gweithio yn y 

maes a phobl o wahanol gymunedau sydd â phrofiad personol. 

 

Cafodd ei hysgrifennu gan aelodau gweithgor a ddechreuodd yn gyntaf oll yng 

Nghanolbarth Lloegr, gan ehangu wedyn i gynnwys cynrychiolwyr o weddill Lloegr, Cymru 

a’r Alban. Mae rhestr o rai o’r sefydliadau a fu’n cyfrannu at y gwaith i’w chael ar ddiwedd 

y ddogfen. 

 

Mae’r argraffiad hwn yn benodol ar gyfer gwasanaethau yng Nghymru ac mae ar gael yn 

Gymraeg a Saesneg. Os oes gennych chi unrhyw gwestiynau neu sylwadau am yr 

argraffiad hwn, cysylltwch ag Andrew Misell, Cyfarwyddwr Cymru, Alcohol Change UK: 

andrew.misell@alcoholchange.org.uk  

 

Nodyn ar ieithwedd a geirfa 

 

Bu trafodaethau am derminoleg yn rhan fawr o waith y gweithgor. Mae ieithwedd briodol 

yn bwysig, ac roedd y gweithgor am sicrhau bod y termau yn y llyfryn yn glir ac yn barchus 

i bawb. Cytunodd y gweithgor ar y term “pobl a chymunedau ethnig a diwylliannol 

amrywiol” er mwyn disgrifio’r rhai roedden nhw am i wasanaethau eu cyrraedd yn well. 

Roedd y gweithgor yn deall yn iawn fod cryn amrywiaeth o ran y termau sydd ar lafar 

gwlad ac o ran y geiriau sydd orau gan wahanol bobl a chymunedau i’w disgrifio’u hun.  

 

Cynnwys 

 

Mae’r llyfryn hwn wedi’i rannu’n dair rhan: 

 

Rhan 1 – Egwyddorion  

Rhan 2 – Cynllunio gwasanaethau 

Adran 2 – Darparu gwasanaethau o ddydd i ddydd 

 

mailto:andrew.misell@alcoholchange.org.uk

Wrth reswm, mae’r pynciau a drafodir yn y tair rhan yn perthyn yn agos i’w gilydd: bydd 

egwyddorion cadarn yn sylfaen i gynllunio; bydd cynllunio da yn esgor ar ddarparu gwell 

gwasanaethau; a bydd y profiad o ddarparu gwasanaethau yn esgor ar wybodaeth ar gyfer 

cynllunio at y dyfodol; ac yn y blaen. 

 

Mae hefyd restr o gyfeiriadau a dolenni i adnoddau, a manylion rhai o’r sefydliadau a 

gyfrannodd at lunio’r llyfryn hwn. 

 

Rhan 1 – Egwyddorion 

 

Cytunodd y gweithgor ar yr egwyddorion canlynol y dylai gwasanaethau eu cadw mewn 

cof wrth geisio cyrraedd mwy o bobl a chymunedau ethnig a diwylliannol amrywiol: 

 

• Mae amrywiaeth ethnig a diwylliannol yn cwmpasu ystod o gredoau, ymddygiadau a 

phrofiadau. Gall y rhain hefyd gydblethu â ffactorau eraill fel amddifadedd, iechyd 

meddwl, anabledd, oedran, rhyw, rhywedd a rhywioldeb. Mae pob unigolyn a phob 

cymuned yn unigryw.iii  

 

• Pwnc cymhleth hefyd yw alcohol, ac un sy’n cwmpasu mwy na’r unigolyn. Rhaid 

cydnabod cyd-destunau cymdeithasol, economaidd, teuluol, cymunedol, diwylliannol a 

chrefyddol. 

 

• Am yr holl resymau hyn, nid oes un ateb mawr i’r holl gwestiynau am sut i wella’r 

driniaeth a’r gefnogaeth ynglŷn ag alcohol i bobl o gefndiroedd ethnig a diwylliannol 

amrywiol. Bydd angen mynd ati mewn dulliau gwahanol gyda chymunedau gwahanol.iv 

 

• Er hyn, gellir dweud bod y ddulliau mwyaf llwyddiannus yn cydnabod trawma, yn 

holistig, ac yn canolbwyntio ar y person, gyda gweithwyr alcohol yn fedrus a 

hyderus wrth gynnal sgyrsiau agored sy’n cydnabod diwylliant gyda defnyddwyr 

gwasanaethau.  

 

• Rhaid i waith i wneud gwasanaethau’n fwy hygyrch gael ei lywio gan aelodau 

cymunedau, ochr yn ochr â chomisiynwyr a darparwyr gwasanaethau. Yng ngeiriau un 

lladmerydd cymunedol, “Dim byd ynglŷn â fi, hebof i”.  

 

• Bydd casglu data ac adborth yn fodd i greu corff o dystiolaeth leol a gwella’r 

ddealltwriaeth o beth fyddai’n ymarfer da. 

 

 

Rhan 2 – Cynllunio gwasanaethau 

 

Yn y rhan hon, rydym ni wedi trafod rhai o’r pynciau mawr mae angen i gomisiynwyr a 

darparwyr gwasanaethau eu hystyried. Mae’r rhain yn rhoi’r cyd-destun ar gyfer Adran 3 – 

Darparu gwasanaethau o ddydd i ddydd. 

1. Aseswch anghenion lleol  

 

Y gorchwyl cyntaf wrth gynllunio gwasanaethau yw deall faint o angen am driniaeth 

alcohol sydd ymhlith cymunedau amrywiol lleol; cael gwybod i ba raddau mae 

gwasanaethau lleol yn cwrdd â’r anghenion hyn yw’r ail orchwyl – cynnil archwiliad onest 

o’r ddarpariaeth gyfredol er mwyn canfod unrhyw fylchau.  

 

Nid mater syml fydd diffinio’r “angen” neu’r “galw” lleol am wasanaethau alcohol, yn 

enwedig ymhlith cymunedau sy’n wynebu rhwystrau diwylliannol rhag mynd at 

wasanaethau a’u defnyddio – mae’n gwbl bosibl bod galw gwirioneddol am gymorth mewn 

cymuned heb iddo fod yn amlwg o’r tu allan. 

 

Mae nifer o ffynonellau data a allai eich helpu i ddeall anghenion lleol: 

  

• Mae Arsyllfa Iechyd Cyhoeddus Cymru yn darparu data – ar lefel Bwrdd Iechyd ac 

awdurdod lleol – ar batrymau yfed, derbyniadau i ysbytai, a marwolaethau 

oherwydd alcohol.v 

• Mae adroddiadau blynyddol Llywodraeth Cymru ar gamddefnyddio sylweddau yn 

crynhoi’r data ar driniaeth a’r patrymau sydd i’w gweld.vi 

• Mae Iechyd Cyhoeddus Cymru wedi ymgymryd â chloddio data proffil 

camddefnyddio sylweddau blynyddol 2021-22.vii  

• Mae’r Swyddfa Ystadegau Gwladol (ONS) yn cyhoeddi ystadegau ar farwolaethau 

sy’n benodol i alcohol, er nad ar lefel fwy manwl na Chymru gyfan.viii 

• Mae data Cyfrifiad 2021 ar ethnigrwydd a chrefydd – ar lefel awdurdodau lleol 

Cymru a Lloegr – hefyd i’w gael gan yr ONS.ix, x 

• Mae’n bosibl y bydd Banc Data SAIL, sydd ym Mhrifysgol Abertawe, yn gallu croes-

gyfeirio data lleol ar ethnigrwydd, yfed, a niwed alcohol.xi   

 

Dylai comisiynwyr a darparwyr gwasanaethau gydweithio i adolygu sut maen nhw’n 

cofnodi data a’i ddadansoddi. Dyma rai enghreifftiau o gwestiynau y dylid eu hystyried: 

 

• Beth yw cymysgedd ethnig defnyddwyr pob gwasanaeth alcohol, ac i ba raddau 

mae’n ddrych o gymysgedd poblogaeth y fro? 

• Oes rhai carfanau nad ydynt yn defnyddio gwasanaethau alcohol lleol (neu sydd 

heb eu defnyddio’n aml) ac ydych chi’n deall y rhesymau dros hyn? 

• Oes carfanau o bobl sy’n cael eu cyfeirio at wasanaethau ond heb eu mynychu, neu 

sy’n dod unwaith ond heb ddod yn ôl? Unwaith eto, ydych chi’n deall pam mae hyn 

yn digwydd? 

 

Mae hefyd yn bwysig siarad â grwpiau cymunedol amrywiol er mwyn deall anghenion lleol. 

2. Cydweithiwch â sefydliadau cymunedol i gyd-gynllunio gwasanaethau a’u cyd-

ddarparu 

 

Mae gan wasanaethau alcohol a chyffuriau gryn arbenigedd a chryn brofiad yn eu maes 

eu hun, ond efallai na fyddant mor hyderus yn eu gallu i gysylltu â phobl a chymunedau 

ethnig a diwylliannol amrywiol. Bydd asiantaethau sydd wedi’u gwreiddio mewn 

cymunedau amrywiol yn gallu cynnig toreth o wybodaeth ynglŷn â datblygu gwasanaethau  

alcohol sy’n cydnabod diwylliant. Wrth gynllunio gwasanaethau a’u comisiynu, efallai bydd 

yn werth edrych ar ddulliau cydweithio rhwng gwasanaethau alcohol a chyffuriau a 

gwasanaethau cymunedau llai eu maint sy’n arbenigo ar anghenion diwylliannol (ond nid 

alcohol a chyffuriau o reidrwydd). Gall hyn fod yn fodd i gynorthwyo mwy o bobl i gyrchu 

triniaeth am alcohol, a hefyd i sbarduno gweithgareddau cymunedol i godi ymwybyddiaeth 

am alcohol ac ymyrryd yn gynnar i atal niwed. 

 

Gallai’r cydweithio hwn gynnwys hyfforddiant ar y cyd i staff, cyd-ddarparu gwasanaethau, 

a sesiynau cyd-gynllunio i greu atebion lleol. Mae ymchwil flaenorol wedi dangos ei bod yn 

bwysig i “wasanaethau a dulliau gwaith gael eu datblygu gyda’r gymuned o’r cychwyn 

cyntaf, yn hytrach nag aelodau’r gymuned yn cael eu gwahodd i gynnig barn ar 

wasanaethau a dulliau gwaith cyfredol”.xii 

 

Efallai bydd yn fuddiol hefyd creu llwybrau at grwpiau a gwasanaethau adferiad yn eich 

ardal sy’n cydnabod diwylliant – grwpiau sy’n canolbwyntio ar faterion alcohol (fel grwpiau 

AA penodol i un diwylliant) a hefyd grwpiau cymunedol nad ydynt yn ymwneud ag alcohol 

yn benodol ond a allai helpu pobl i fagu hyder, ennill sgiliau, ac ymgymryd â 

gweithgareddau ystyrlon. 

  

3. Ystyriwch ble i leoli gwasanaethau  

 

Mae dau ffactor i’w hystyried, a’u cydbwyso, wrth geisio gwneud gwasanaethau yn haws 

eu cyrraedd i gymunedau amrywiol. Mae manteision lleoli gwasanaethau lle mae pobl y  

byw, ond bydd rhai pobl yn gyndyn i gael eu gweld yn mynd at wasanaeth alcohol yn eu 

milltir sgwâr.  

 

Un ffordd bosibl drwy’r dryswch yw lleol gwasanaethau cymorth alcohol mewn adeiladau 

fel canolfannau cymunedol ond gwneud hyn yn gynnil a gofalus, yn rhan o ddarpariaeth 

ehangach ynglŷn ag iechyd a lles. Fel y nododd un astudiaeth gyda phobl Pwnjabi, “roedd 

pawb yn gytûn fod angen i wasanaethau fod yn lleol ond na ddylai fod yn rhy amlwg mai 

gwasanaethau alcohol oedden nhw”. “Cuddliwio” gwasanaethau alcohol yw disgrifiad rhai 

o hyn.xiii 

 

4. Cynyddwch gymhwysedd diwylliannol  

 

Mae cymhwysedd diwylliannol wedi’i ddiffinio fel “gallu gweld y byd trwy lens pobl eraill – 

yn ei holl amrywiaeth” ac fel “gallu…darparu’n effeithiol gwasanaethau gofal iechyd sy’n 

cwrdd ag anghenion cymdeithasol, diwylliannol ac ieithyddol eu defnyddwyr”.xiv, xv  Mae’n 

gofyn hyfforddiant priodol i staff, a gwybodaeth am y boblogaeth leol, ac mae’n bosibl y 

bydd yn gofyn i weithwyr a sefydliadau fyfyrio ynghylch eu gwerthoedd a’u credoau eu 

hun. Bydd angen staffio gwasanaethau yn briodol er mwyn cwrdd ag anghenion 

poblogaeth y fro, ac efallai y bydd angen recriwtio staff o gymunedau penodol ac/neu sy’n 

medru ieithoedd penodol. Dangosodd ymchwil i’r cymorth ynglŷn ag alcohol a chyffuriau 

yn Nottingham, er enghraifft, fod “gwasanaethau gyda staff sy’n ddrych o ddiwylliannau, 

cefndiroedd a phrofiadau defnyddwyr y gwasanaeth yn gallu magu dealltwriaeth ddyfnach 

a mwy sensitif am realiti bywyd y rhai maen nhw’n ceisio eu cefnogi”.xvi 

 

Un dull ar gyfer cynyddu cymhwysedd diwylliannol yw datblygu rhaglen cymheiriaid 

cefnogol (peer support) gyda phobl o gymunedau penodol. Fel mae’r Consortiwm Sgiliau 

wedi nodi, “wedi’u cymell gan brofiad personol, daw [cymheiriaid cefnogol] â medrau a 

sgiliau o’r byd go-iawn, hyblygrwydd ac ymroddiad...a chryn dipyn o gydymdeimlad â’u 

chleientiaid a’u cydweithwyr”.xvii 

 

Rhaid i hyn i gyd gael ei yrru yn ei flaen gan bolisïau clir a chael ei fonitro. Dylai 

comisiynwyr fod yn gofyn i ddarparwyr ddweud pa anghenion lleol maen nhw wedi eu 

canfod a sut byddant yn gwneud eu gwasanaethau yn haws eu defnyddio i bobl o wahanol 

gefndiroedd diwylliannol a chrefyddol. Efallai bydd gwasanaethau am osod safonau 

gwaelodol ar gyfer cymhwysedd diwylliannol staff, ar sail anghenion lleol penodol.   

 

5. Ystyried anghenion teuluoedd  

 

Yn ôl ymchwil gan Adfam, mae mwy na phum miliwn o bobl yn y Deyrnas Unedig – tuag 

un o bob deg o oedolion – yn byw ar hyn o bryd gydag effeithiau negyddol yfed, defnyddio 

cyffuriau, neu gamblo gan gyfaill neu aelod o’r teulu.xviii 

 

Dylai unrhyw wasanaeth alcohol ystyried trefniadau ar gyfer gweithio gydag aelodau 

teuluoedd, er mwyn eu lles eu hun ac am mai nhw, yn aml, fydd rhwydwaith cymdeithasol 

agosaf y person sy’n derbyn triniaeth.xix Bydd rhai cymunedau yn rhoi mwy o bwyslais nag 

eraill ar y teulu, ac mae’n bosibl y bydd yn fuddiol iawn dod â’r teulu i mewn i’r broses 

driniaeth, ond rhaid i’r person sy’n defnyddio’r gwasanaeth gael penderfynu hyn. 

 

Er eu bod wedi’u hysgrifennu’n bennaf oll ar gyfer gwasanaethau yn Lloegr, mae’n bosibl y 

cewch chi ychydig o bwyntiau perthnasol i’w hystyried yng nghanllawiau 2022 Adfam 

ynglŷn â chynllunio a darparu gwasanaethau i deuluoedd a gofalwyr sy’n byw gydag 

effeithiau arferion defnyddio sylweddau rhywun arall.xx 

 

6. Casglwch ddata a’i ddadansoddi 

 

Er mwyn deall unrhyw amrywiadau o ran cyrchu gwasanaethau a chanlyniadau triniaeth i 

wahanol garfanau ethnig a chrefyddol, bydd angen i wasanaethau gasglu data ar y 

nodweddion hyn a’i ddadansoddi; a dylai adnoddau ar gyfer y fath werthuso fod yn rhan o 

unrhyw becynau cyllido i wasanaethau alcohol.xxi Ynghyd â data fel hyn, gallai fod yn 

fuddiol casglu adborth ansoddol gan ddefnyddwyr gwasanaethau. Mae CGL yn 

Birmingham, er enghraifft, wedi cynnal arolwg o brofiadau pobl sy’n defnyddio eu 

gwasanaethau ac a allai fod wedi wynebu stigma neu hiliaeth. 

Rhan 3 – Darparu gwasanaethau o ddydd i ddydd 

 

1. Byddwch yn agored a daliwch ati i ddysgu  

 

’Does neb yn gallu gwybod popeth am bod diwylliant, crefydd a thraddodiad; ond gallwn ni 

i gyd fod yn barod i ddysgu a holi. Gall sefydliadau helpu hwyluso hyn trwy wneud agwedd 

agored a chyd-barch yn rhan o’u diwylliant, gan wneud digon o amser i staff siarad am 

anghenion amrywiol a sut i’w diwallu. Gall pob un ohonom gydnabod ein camgymeriadau 

a dysgu sut i weithio’n wahanol. Gallwn ni siarad am ein llwyddiannau a’n methiannau 

gyda’n cydweithwyr, er mwyn dysgu gan ein gilydd.  

 

2. Cefnogwch weithwyr i weithio’n hyblyg 

 

Fel rhan o’r ymdrech i ddysgu, gall sefydliadau gefnogi gweithwyr i weithio’n hyblyg er 

mwyn cwrdd ag anghenion diwylliannol, gan newid arferion gwaith er mwyn gwneud 

gwasanaethau yn fwy perthnasol ac yn haws eu defnyddio.xxii 

 

3. Dysgwch am arferion a chredoau am alcohol  

 

Mae’n werth neilltuo amser i ddysgu am arferion a chredoau gwahanol gymunedau 

diwylliannol a chrefyddol ynglŷn ag alcohol, a sut mae’r rhain yn amrywio yn ôl rhyw ac 

oed. Peidiwch â chymryd yn ganiataol y bydd gan bawb o’r un gymuned yr un agweddau 

at alcohol – gwnewch yn siŵr eich bod yn deall credoau ac anghenion unigol pobl. Cofiwch 

hefyd: 

 

• Efallai bydd tyndra rhwng arferion a chredoau gwahanol o fewn cymunedau. Er 

enghraifft, bydd gwaharddiad y Sikhiaid yn erbyn alcohol weithiau’n gwrthdaro â 

syniadau Pwnjabi am alcohol a lletygarwch 

• Mae’n bosibl i bobl gredu’n gryf y dylid ymwrthod yn llwyr ag alcohol, ac ar yr un 

pryd wynebu ag problemau alcohol.xxiii, xxiv  

 

4. Peidiwch ag ofni gofyn cwestiynau 

 

Cwbl dderbyniol yw holi’n sensitif am ddiwylliant a chredoau crefyddol rhywun, a gwneud 

hynny’n gynnar yn y broses. Dyma ychydig enghreifftiau o gwestiynau gallwch eu gofyn: 

 

• Oes gennych ffydd neu grefydd sy’n rhan bwysig o’ch bywyd?  

• Os oes, sut gallai hwnnw eich helpu i gyrraedd eich amcanion o ran yfed? 

• Oes rhannau o’ch ffydd sy’n anodd i chi – er enghraifft sy’n gwneud i chi boeni neu 

deimlo cywilydd?  

• Pa bethau byddai’n werth i mi eu gwybod am eich credoau, er mwyn eich cefnogi 

chi’n well? 

5. Gwnewch y pethau bychain 

 

Mae pethau ymarferol mae gwasanaethau’n gallu eu gwneud i gydnabod diwylliant a 

chredoau y bobl maen nhw’n eu gwasanaethu – fel darparu bwydydd addas, neilltuo man 

addas ar gyfer gweddïo yn yr adeilad, a chael gwybod am arferion ac achlysuron crefyddol 

(fel adegau gweddïo ac ymprydio). 

 

6. Dysgwch ba gefnogaeth sydd ar gael yn y fro 

 

Gwnewch yn siŵr fod staff yn gwybod pa asiantaethau gofal iechyd a gofal cymdeithasol 

lleol sy’n cynnig cymorth i bobl a chymunedau ethnig a diwylliannol amrywiol, fel gallwch 

gyfeirio pobl i fannau eraill yn hyderus. Efallai na fydd yr asiantaethau hyn yn gweithio’n 

benodol ar faterion alcohol ond gallan nhw gefnogi pobl i wella eu hiechyd a magu eu 

hyder. Ceisiwch ddod i nabod yr asiantaethau hyn a deall beth maen nhw’n ei gynnig.  

 

7. Estynnwch law  

 

Mae digon o resymau dros i rywun beidio â mynd at wasanaeth triniaeth alcohol. Mae’n 

dod yn fwyfwy amlwg fod rhaid i wasanaethau fynd allan at bobl yn hytrach nag aros iddyn 

nhw ddod i mewn bob tro. Wrth geisio ymestyn eich gwasanaeth i gyrraedd pobl a 

chymunedau ethnig a diwylliannol amrywiol, mae angen gwneud hynny gyda 

chymhwysedd diwylliannol. Mae’n bosibl, felly, y bydd rhaid i wasanaethau dreulio amser 

yn dod i nabod cymuned, cyn dechrau trafod cwestiynau ynglŷn ag alcohol gyda nhw. 

Efallai bydd gwneud eich gwaith ymestyn gyda chymheiriaid cefnogol – pobl o’r gymuned 

sydd â phrofiad personol o broblemau alcohol – yn hwyluso’r broses.xxv 

 

8. Pwysleisiwch gyfrinachedd 

 

Mae cyfrinachedd yn bwysig i bawb, ond mae ymchwil wedi tanlinellu mor bwysig yw e i 

bobl o gymunedau ethnig lleiafrifol, lle mae stigma gan y teulu, y gymuned, neu’r 

gymdeithas ehangach weithiau’n rhwystr rhag ceisio cymorth.xxvi, xxvii Mae’n bwysig 

gwneud yn gwbl glir i ddefnyddwyr gwasanaethau y bydd pob gwybodaeth amdanyn nhw’n 

cael ei chadw’n gyfrinachol (oni baid fod yn gwasanaethau yn credu bod rhywun mewn 

perygl).  

 

 

Cyfeiriadau ac adnoddau 

Rhai o’r sefydliadau a gyfrannodd at greu’r llyfryn hwn 

 

 

 
 

 
Mae Adferiad yn gwneud y gorau o dalentau 
a phrofiad tair elusen yng Nghymru sydd wedi 
hen ennill eu plwyf – sef CAIS, Hafal a 
WCADA – er mwyn diwallu anghenion y bobl 
sydd fwyaf agored i niwed, trwy ddefnyddio un 
dull unedig a chynhwysfawr. 

 

Mae Alcohol Change UK yn gweithio tuag at 

bum nod allweddol: gwell gwybodaeth am 

alcohol, gwell polisïau a rheoleiddio, newid 

diwylliannol, gwell arferion yfed, a gwell 

triniaeth a mwy ohoni. 

  

 

Mae BAC-IN yn wasanaeth adferiad arbenigol 

sy’n gweithio gydag unigolion, teuluoedd a 

gofalwyr o gymunedau Du, De Asiaidd, a 

Lleiafrifoedd Ethnig eraill sy’n byw gyda 

phroblemau gydag chyffuriau ac alcohol. 

  

  

 

Cenhadaeth CGL yw helpu pobl i newid cwrs 

eu bywydau, tyfu fel unigolion, a byw bywyd 

yn ei lawnder. 

 

  

 

Mae KIKIT yn wasanaeth cymorth arbenigol 

ynglŷn â chyffuriau ac alcohol, gan ddarparu 

amrywiaeth o wasanaethau i ddiwallu 

anghenion pobl fregus. 

  

 

Mae No More Pretending yn cefnogi 

teuluoedd Pwnjabi sy’n ymgodymu â 

phroblemau alcohol ac sy’n ceisio cymorth 

iddyn nhw eu hunain neu i anwylyn. 

Mae OHID yn rhan o Adran Iechyd a Gofal 

Cymdeithasol Lloegr ac yn canolbwyntio ar 

wella iechyd y genedl, ac ar godi pobl allan o 

anghydraddoldebau iechyd a thorri’r cysylltiad 

rhwng cefndir a’r argoelion ar gyfer bywyd 

iachus. 

 

 

  

 

Nod Race Equality First yw darparu 

cefnogaeth, cyngor, arweiniad a llais 

dylanwadol i bobl sy’n wynebu anffafriaeth , 

aflonyddu, troseddau casineb ac anfantais. 

 

  

 
 

 

Amcan SHAAP yw bod yn llais meddygol 

awdurdodol ar effeithiau alcohol ar iechyd 

pobl yr Alban, ac ymgyrchu dros weithredu i 

leihau’r niwed hwn. 

 

 

Mae’r ymchwilwyr i Ddefnyddio Sylweddau 

ac Ymddygiad Cysylltiedig (SUAB) ym 

Mhrifysgol Metropolitan Manceinion yn dîm 

amlddisgyblaeth sy’n cydweithio i dynnu sylw 

at realiti a chymhlethdod defnyddio sylweddau 

ym mywydau unigolion, teuluoedd, 

cymunedau a’r gymdeithas ehangach. 
 

 


